
Etxea eskubide ez baizik «buruhauste» izaten da 

arazo larria. Bilboko manifestazioan ziren gehienek non bizi badutela onartu arren, etxebizitza arazo dela aitortu zuten, aho batez 

i. b. - BILBO 

Atzoko manifestazioan ziren gehienak bizi dira etxeren batean. Batzuek, Martxelo Prailek bezala, beren etxebizitza dute: «Gurea eta banketxearena, erdi bana». 47 urteko barakaldar horrek hamar urte daramatza hipoteka ordaintzen, eta beste horrenbeste falta zaio oraindik ordaintzeko: «Eskerrak emazteak eta biok lan egiten dugun, soldata bi izanik ere ozta-ozta ibiltzen gara eta». Bitxia dirudien arren, bera «elkartasunez» joan zen atzo protestaldira. 

Inma Garcia 40 urteko bilbotarra Uribarri auzoan bizi da, alokatutako etxe batean, lagunarekin. Hamar urte daramatzate etxerik etxe, alokairuagatik ordaindu beharrekoa «garestiegia» zelako: «Orain 330 euro ordaintzen dugu; baina ez pentsa denak horren merke direnik: gurean, Uribarrin, 420 eurotik gora daude alokairu gehienak».Alokairuan bizi izan dira orain arte, beste erremediorik izan ez dutelako. Diruagatik. Orain dabiltza etxebizitza erostekotan. «Alokairua merkeagoa balitz, ez genuke erosiko, baina...». Nahaia Aguado sestaoarrak oraindik ez ditu «buruhauste» horiek. 20 urte baino ez ditu, eta gurasoekin bizi da. Gaztea delako, eta joan nahiko balu ere, ezingo lukeelako. «Diruagatik». «Pentsatzen ari naiz datorren urtean etxetik alde egitea, baina egoera zein den ikusita, zaila izango da. Sestaon oso etxe gutxi dago gazteok hartzeko moduan; merke samar esan nahi dut». Euren herria kontraesanez beterik dago: langabezi tasa handia du, baina ia 800 etxetik gora daude hutsik, eta alokairuak oso garestiak dira. «Badut gurasoen etxetik alde egiteko asmoa, eta badakit joaten naizenean lagunekin joan beharko dudala eta topatuko ditugun etxeak ez direla baldintza duinetan egongo. Hori badakit». Jon Garciak 26 urte ditu. Arrigorriagakoa da, baina Gasteizen bizi da, lanagatik. Maizter dago etxe batean, beste hiru lagunekin. «Behartuta nago haiekin bizitzera: nik bakarrik ez daukat etxe bat ordaintzeko». Laurdena ordaintzeko ere nahikoa komeria izaten omen du: «Soldataren zatirik handiena janarian eta etxebizitzan joaten zait». 

